
Samaradhyam Rashtram

સમારાધ્યં રાષ્ટ્રમ્

(શિખરિણી)
અહિંસાયાઃ   સ્રોતઃ પ્રવહતિ વિશાલં પ્રતિપલં
સમેષાં ધર્માણાં પ્રચલતિ વિધાનં ચ વિશદમ્ ।
સમારાધ્યા વૃત્તિઃ સુજનચરિતા વિશ્વવિદિતા
સમારાધ્યં રાષ્ટ્રં સકલગુણહૃદ્યં ચ સતતમ્॥ ૧॥
સમારાધ્યા ગીતા ભગવદનુગીતા સુવિદિતા
સમારાધ્યા સીતા જનકદુહિતા પ્રેમમહિતા ।
સમારાધ્યા દુર્ગા જનિતશુભસર્ગા સુરનુતા
સમારાધ્યં રાષ્ટ્રં સકલગુણહૃદ્યં ચ સતતમ્॥ ૨॥
સમારાધ્યો રામો દશરથતનૂજો રિપુજયી
સમારાધ્યઃ કૃષ્ણો યદનુચરિતં ભારતમિદમ્ ।
સમારાધ્યો ગાન્ધી જનક ઇવ માન્યો નનુ નૃણાં
સમારાધ્યં રાષ્ટ્રં સકલગુણહૃદ્યં ચ સતતમ્॥ ૩॥
મહાવીરો બુદ્ધોઽખિલજનહિતો નાનકગુરુઃ
કબીરો મીરા નો યુગપુરુષધીરાઃ સુકૃતિનઃ  ।
કલાકાવ્યાદીનામમૃતમધુરં રમ્યવચનં
સમારાધ્યં રાષ્ટ્રં સકલગુણહૃદ્યં ચ સતતમ્॥ ૪॥
અખણ્ડં સદ્રૂપં પ્રસરતુ સદા વૈભવયુતં
સમૃદ્ધં સૌભાગ્યં સુખયતુ ચ લોકં પ્રતિદિશમ્ ।
સ્વરાજ્યં સમ્પ્રીતં પ્રભવતુ સુરાજ્યં ચ વિશદં
સમારાધ્યં રાષ્ટ્રં સકલગુણહૃદ્યં ચ સતતમ્॥ ૫॥
સમાખ્યાનં યત્ર પ્રચલતિ વિશેષેણ વિધિના
ચતુર્ણાં વેદાનાં નિખિલજનવન્દ્યં સુવિદિતમ્ ।
પુરાણાનાં ગાથા સુખયતિ ચ ચિત્તં જનિમતાં

સમારાધ્યં રાષ્ટ્રં સકલગુણહૃદ્યં ચ સતતમ્॥ ૬॥
ઋતૂનાં સર્વેષાં વિલસતિ ચ શોભા વિકસિતા
સુચિત્રાણાં સૃષ્ટિઃ સકલસુખદૃષ્ટિશ્ચ સુભગા ।
મનઃપ્રીતાં પ્રીતિં  જનયતિ ચ ચિત્તે પ્રમુદિતે
સમારાધ્યં રાષ્ટ્રં સકલગુણહૃદ્યં ચ સતતમ્॥ ૭॥
નિદાનં ભાવાનાં સુજનગણવન્દ્યં સુખકરં
પ્રધાનં રાષ્ટ્રાણાં  વિકિરતિ ચ સૌખ્યં બહુવિધમ્  ।
પ્રિયાગારં રમ્યં ભુવનરમણીયં પ્રણયવત્
સમારાધ્યં રાષ્ટ્રં સકલગુણહૃદ્યં ચ સતતમ્॥ ૮॥
વિતાનં સૌરાજ્યં પ્રસરતિ ચ દેશેઽત્ર મહિતે
ન કઃ પ્રીતિં  યાતઃ કથયતુ ચ તથ્યં ન વિતથમ્ ।
સદા રક્ષ્યં લક્ષ્યં ભરતવસુધાયા અહરહઃ
સમારાધ્યં રાષ્ટ્રં સકલગુણહૃદ્યં ચ સતતમ્॥ ૯॥
કલારત્નં ગીતં ગગનતલરત્નં દિનમણિઃ
શ્રુતૌ ભક્તીરત્નં શ્રવણપુટરત્નં હરિકથા ।
“સમારાધ્યં રાષ્ટ્રં ” સમવચનરત્નં ચ કથનં
સમારાધ્યં રાષ્ટ્રં સકલગુણહૃદ્યં ચ સતતમ્॥ ૧૦॥
રચયિતા - ડાૅ રાજદેવ મિશ્ર
પ્રાક્ કુલપતિ, સમ્પૂર્ણાનન્દ વિશ્વવિદ્યાલય વારણસી આલોકપુરી
ફૈજાબાદ, ઉત્તરપ્રદેશ (ચલભાષ ૯૨૩૫૪૨૧૬૮૧)

